
Məndə sığar iki cahan, 
Mən bu cahana sığmazam.
Kövhəri laməkan mənəm,

Kövnü məkana sığmazam!
İmaməddin Nəsimi

Azad Mirzəcanzadə! Kəskin və ədalətli tənqidin-
dən həmişə utandığımız və  və utandığımız qədər 
də nazını çəkməyə hər an hazır olduğumuz nəhəng 
insan! O,  neft idi. Amma təkcə qara qızıl deyildi. 
O, Azərbaycan idi. Azərbaycanın dünyaya çıxı-
şı idi. Zamana yaraşıq, elmlər mərkəzində nur 
saçan günəş idi. Ünsiyyətdə enerji mübadiləsini 
hiss etdiyimiz qida mənbəyimiz idi.
Leonardo Da Vinçiyə görə, “Elm sərkərdədir, 
praktika əsgərlər”. Elm ordumuzun baş sərkər-
dəsini itirdik. Min illərdən axan şəlaləmizi, 
özünü oda atan pərvanəni, dəryaya baş vurub 
dürləri bizə bəxş edən dalğıcı itirdik. Son mən-
zilə yola saldıq. Bəlkə, mənzil elə burdadır. Ora 
azadlıqdır. Düzdür, ora artıq AZADlıqdır.
Görkəmli alman filosofu Artur Şopenhauer de-
yib: “Dahi alimlər məsələni qoyur, istedadlı 
alimlər isə onu həll edir”. Minlərlə istedadlı ali-
min nəticələrinin kotüyündə, məhz Azad müəl-
lim dahiliyi dayanıb. 
Artıq dünya qəbul edib ki, ən qiymətli sərvət in-
sandır. Azad Mirzəcanzadə amilinə görə, Azər-
baycan dünya tərəzisində çəkişsini xeyli artıran 
ölkələrdən olub. İnsanların xasiyyətlərindən tut-
muş, kosmik qüvvələrin iqtisadi proseslərə təsi-
rinədək olan mövzuları incələyir, elmimizə bay-
raqdarlıq edirdi. Cəmiyyətin nə qədər suallarını 
çözməyə qadir olan universal beyin idi. Amma 
mürəkkəb nəzəriyyələri səmimi sadəlikdən  do-
ğurdu. Bir gün güzgü qarşısında dayanan Azad 
müəllim sevincək deyir:  “Mən necə xoşbəxtəm 
– anama oxşayıram”.
İsgəndər Tağıyevdən eşitdim ki, 4 rəqəminin 
simvolikalarından biri belədir. Hind fəlsəfəsinə 
görə, 4 tip  təfəkkürlü insan var:
1. Özünü düşünən;
2. Ailəsini düşünən;
3. Ölkəsini düşünən;
4. Bəşəriyyəti düşünən.
Azərbaycan təhsilinin yetirməsi kimi siste-
min gücünü göstərən, bəşəri təfəkkürlü insan 

ruhu oxşayan kəlamları ilə dünyamızı rəng-
ləyir, təmizləyir, bəzəyirdi. Daim həyatımıza 
yenilik gətirərək, bizi təəccübləndirməkdən 
zövq alan Azad müəlim 3 p – “постепенно, 
последовательно, постoенно” (akademik 
Ziyad Səmədzadənin tərcüməsində 3 d- da-
ma-dama, davamlı, daimi), “qlobal düşün, lokal 
hərəkət et” kimi fikirləri ilə bizə yaşam şüarla-
rı bəxş edirdi. Elmin keşikçisi, söz xəzinəsinin 
paylayıcısı, mübarizlik rəmzi idi.
İnsan düşünür: xoşbəxtlik nədədir?! Özümüzü 
xoşbəxt saya bilərik ki, belə  təfəkkürlü insanla 
ünsiyyətdə olmuşuq.
O, məsələyə qeyri-ənənəvi baxış tərzini, yazını 
bəzəməyi öyrədirdi. Generalın adyutantı zabit 
olur ki, onu başa düşsün. Hirslənirdi. Hərdən 
onu başa düşmürdük. Hamımız dünya yükünü 
çəkirik. O isə hamının yükünü çəkirdi.
Karfageni lərzəyə salan, dövlət hesabına dəfn 
olunan Roma sərkərdəsi Stipionun “Əsas pul 
yox, pulu olanlar arasında hörmətdir” məntiqi-
nin XXI  əsrdə də  doğruluğunu təsdiqləyərək, 
cəmiyyəti yeni keyfiyyət mərhələsinə qaldıran 
gerçək  adam...
Onda həm müdrik yaşlı, həm də kövrək uşaq 
düalizmi var idi. 
 Namizədlik dissertasiyam əsasında kitab çap  
etdirmək istədim. Azad müəllimin kitabına bax-
dım, utandım, çıxartdırmadım. 
Peyğəmbərimiz: “Elm Çindədirsə, ora gedin” 
buyurduğundan hər gün Çinə gedib-gəlirdim. 
Müqəddəs “Qurani-Kərim”lə yanaşı, Azad Mirzə-
canzadənin “O пути  XXI вeк” kitabını oxuyurdum. 
Ozümdən soruşurdum: Onun bizi sevdiyi 
qədər biz də onu sevə bildikmi?! Onun bizi 
dərk etdiyi qədər biz də onu dərk etdikmi”?! 
“Петербургский очерк»də yazdım:Azad Mir-
zəcanzadənin “120 dahi filosof” kitabına düş-
məməsində biz də  günahkarıq. 
Azad müəllim müstəvisində qüvvədən düşən 
titullar, devizlər var. Məsələn: “Əvəzolunmaz 
insan yoxdur”, “Subay üçün ağlayan yoxdur”. 
Doymadıq şüarı ilə bir dəfə də rəhbərlik etdiyi 
konfransda ola bilsəydim, deyirəm. Ondan bir 
az da götürsəydim, deyirəm. 
İndi hansı elm dağına söykənək? Sualımızı kimə 

ünvanlayaq? Kimdən qiymət gözləyək?...
“Bir qalanın sirri”ndəki Elşən Azad müəllimin 
kinoda inikası, xilas etdiyi Mətanətsə Azərbay-
can elmidir.
“Min bir gecə” nağılındakı bütün elmlərə açarı 
olan və həyatımıza qonaq gəlmiş qəhrəman...
Ömər Xəyyama görə, insanın hər əzasının ma-
hiyyəti olduğu kimi, xalın da mənası var. Xal in-
san anadan olanda göydəki ulduzun təsviridir. 
O, elmimizin, elimizin xalı idi.
Heyf! Uğurları artan Azərbaycanın qonaq  qarşı-
sına çıxmalı şəxsiyyətlərindən getdi. Haqq səsi-
mizi dünyaya çatdıra bilən elçilərimizdən getdi.
Onun vəfatı ilə Azərbaycan elmi yetim qalıb, - 
ifadəsi ilə sözlərimi tamamlamıram. Peyğəmbər 
Əleyhissalamın vəfatında dedilər: “Səbr gözəl-
dir, amma sənin ayrılığına dözmək olmur!”
Dörd pozitiv not gətirirəm:
Birincisi: Azad müəllimin qayğısını çəkən dövlə-
timiz, son günlərini rahat edən həkimlərimiz var. 
Elm səltənədində Ələsgər Lütfi-zadəmiz var.
İkincisi: Azad müəllimin adını daşıyacaq, həya-
tını öyrənib nəticə çıxaracaq tələbələr, qəlbimiz-
də qurulmuş heykəli var.
Üçüncüsü: Dahi şəxsiyyət təkcə o deyil ki, sağlı-
ğında çox şey etsin. Dahi şəxsiyyət odur ki, qoy-
duğu istiqamətlər ondan sonra yaşasın. Azad 

müəllim öz zərrələriylə hər birimizin həm qəl-
bində, həm də zehnində yaşayır. Rəvayətə görə, 
Makedoniyalı İsgəndər son səfərindən qabaq 
xəzinəni orduya paylayır. “Özünə nə saxlayır-
san?” sualına - “özümə ümid saxlayıram”, - de-
yir. Azad müəllim gedərkən özünə Azərbaycan-
lıları elm zirvəsində görmək ümidini saxladı. 
İsaak Nyuton dedi: “Mən uğurlarıma keçmiş 
fiziklərin çiyinləri üstə gəlmişəm”. Vicdanla so-
raq: Azad müəllimin çiyinləri üstə qalxa biləni-
miz varmı?
Dördüncüsü: hinduların inamına görə, insan 
dünyasını dəyişəndə “ölüm” adlanan qapıdan 
keçir və Böyük Ovçu ondan soruşur: “Həyatı 
gözəlləşdirə bildinmi?” Düşünürəm: Nəinki, bu 
dünya, cənnət də yeni siması ilə daha da gözəl-
ləşdi.
Sonda fikirləşirəm:Niyə AZADlığa Musiqili Ko-
mediya Teatrından gedir?
Yubileyi də orada keçirilmişdi. Çünki o, mu-
siqini çox sevir, dünyamıza isə komediya kimi 
baxırdı.
Başlıqda yazdığım kimi, Azad müəllimin keçmi-
şin və ya gələcəyin adamı olması isə artıq bizdən 
asılıdır. Yox, onun yaddaşımıza ehtiyacı yoxdur. 
O, tarixdir. Bəşəri olmağımız üçün onun bizə 
yox, bizim onun imtahanlarına ehtiyacımız var.
Boşalmamaq ehtiyacımız var. Gözəl olaq ki, o 
keçmiş xatirəsi yox, gələcəkdən gəlib bizi gözəl-
ləşdirənlərdən olsun.
Vida sözlərini qələmə aldım.
Yaşar Qarayevi də xatırladım.
Bu xitabımı üç gecə yazdım. Yazımı gözləyən, 
səbrinə heyran olduğum makinaçı Zərifə xa-
nımla telefonla dialoqdan:
E.A.: - Krantı bağlaya bilmirəm.
Zərifə xanım: - Evinizi su basır?
E.S.: - Yox. Azad müəllimin bulağı tükənmir! Elə 
hey yazıram.
Amma, bağışlayın, mən ancaq aşağıda görünənlər-
dən yaza bildim, ya da bilmədim. Düzünü o bilər. 
Bəlkə də, onun yaşadığını sübut etmək istədim.
Birdən ayıldım. Aman! Mən bu sözləri kimin 
üçün yazdım?! Rəsmindən nur süzülən üçün – 
canını bizə bəxş edən Azad Mirzə üçün yazdım.
Onun ruhu qarşısında elmimizi qoruyub inkişaf 
etdirməyə and içirik!
Allahdan müəllimimizə rəhmət diləyək!

Tələbəsi Elşad (2006-cı il)
 

(i.e.n. Elşad Ziyad oğlu Səmədzadə, Azərbay-
can İqtisadçılar İttifaqının sədr müavini)

...Coşqun və uğurlu elmi-pedaqoji 
fəaliyyəti, cəsarətli və orijinal elmi 
ideyaları və onları gerçəkləşdir-
mək istedadı, mexanika və neft-
qaz yataqlarının işlənilməsi sahə-
sində dünya praktikasında ilk dəfə 
təklif etdiyi qanunlar, metodlar və 
sistemli analizləri ilə ölkəmizdən 
uzaqlarda da böyük şöhrət qazan-
mış akademik Azad Xəlil oğlu Mir-
zəcanzadə yaddaşlarda Azərbay-
can elminin fəxri, onun ən parlaq 
simalarından biri kimi yaşayır.
1957-ci ildə Azad Mirzəcanzadə 
fenomenal nəzəriyyə sayılan öz-
lü-plastik mayelərin hərəkətinə həsr 
olunmuş doktorluq dissertasiyasını 
müdafiə edərkən məşhur akademik 
Aleksey Antonoviç İlyuşin demiş-
dir: "Mən bu işdən daha çox fayda-
landım, nəinki Mirzəcanzadə mən-
dən - özünün elmi rəhbərindən. 
Müəllif neft ədəbiyyatında ilk dəfə 
olaraq, özlü-plastik mayelər hidro-
dinamikası əsərini yaratmışdır".

"Neft Daşları" yatağının elmi əsas-
larla işlənməsində akademik 
A.Mirzəcanzadənin özlü-plastik 
mayelərin hərəkətinə həsr olun-
muş tədqiqatlarının xüsusi əhə-
miyyəti həmişə qeyd edilmişdir. 
Bizim Azad müəllimlə təxminən 
altmış il bundan qabaq Neft Daş-
larında başlanmış, illərin sınağın-
dan çıxmış dostluğumuz və əmək-
daşlığımız isə bu böyük alimin 
vəfatınadək davam etmişdir.
Ümumiyyətlə, akademik A.X.Mir-
zəcanzadənin çoxşaxəli tədqiqat-
ları neft sənayesinin ən mürəkkəb 
problemlərini, o cümlədən neft və 
qaz yataqlarının istilik rejimi, qaz-
ma məhlullarının dinamikası, neft 
və qaz quyularının qazılması pro-
sesində mürəkkəbləşmələrin hid-
rodinamiki səbəbləri, neft və qaz 
yataqlarının hidrotermik tədqiqat-
ları, dərində yatan neft yataqları-
nın işlənməsinin xüsusiyyətləri, 
təzyiqi doyma təzyiqindən aşağı 

olan yataqların işlənməsi, neft ha-
silatı polimerlərinin tədqiqi, neft 
hasilatı proseslərində və qazın 
nəqlində səmərəliliyin yüksəldil-
məsinin metodları kimi məsələləri 
əhatə etmişdir.
Belə bir faktı da qeyd etmək çox 
xoşdur ki, akademik Mirzəcanza-
dənin tədqiqatları Azərbaycan Res-
publikası Dövlət Neft Şirkətinin 
inkişafında xüsusi rol oynamışdır. 
1990-cı ildən başlayaraq, Mirzəcan-
zadənin təşəbbüsü və rəhbərliyi  ilə 
Azərbaycan Dövlət Neft Akademi-
yasının nəzdindəki "Neftin, qazın 
geotexnoloji problemləri və kimya" 
Elmi-Tədqiqat İnstitutunda Dövlət 
Neft Şirkətinin rastlaşdığı bir sıra 
problemlərin həllinə yönəldilmiş 
tədqiqatlar aparılmışdır.
Onun mühüm elmi-təcrübi və is-
tehsalat əhəmiyyəti olan tədqiqat-
larından biri dəniz neft-qaz yataq-
larının işlənməsi prosesinin idarə 
olunmasının müasir üsullarına 
həsr edilmişdir. A.Mirzəcanzadə 
çətinliklə çıxarıla bilən karbohid-
rogen ehtiyatlarının işlənməsinin 
dinamiki təhlilinin əsasını yarat-
mışdır. Alınmış nəticələrin sənaye 
sınaqları ilk dəfə olaraq Azərbay-
canın dəniz neft yataqlarında mü-
vəffəqiyyətlə keçirilmişdir. Bunun 
da nəticəsində "Dəniz neft, qaz və 
qaz-kondensat yataqlarının işlən-
məsində texnoloji proseslərin təhlili 
üzrə Metodiki Rəhbərlik" və "Dəniz 
neft, qaz və qaz-kondensat yataqla-
rının işlənməsinin layihələndirilmə-
si və təhlili üzrə Müvəqqəti Metodi-
ki Rəhbərlik" kimi mühüm sənədlər 
meydana gəlmişdir.
Azərbaycanda neft və qazçıxar-
mada nanotexnologiyanın yara-
dılması ideyası akademik Azad 

Mirzəcanzadəyə məxsusdur. 
2010-cu ilin sentyabrında UNES-
CO-nun Fransa paytaxtındakı 
mənzil-qərargahı neft sənayesin-
də nanotexnologiyaların işlənib 
hazırlanması və tətbiqi sahəsində 
nailiyyətlərinə görə Azərbaycan 

Dövlət Neft Şirkətinin bir qrup 
mütəxəssisinin bu nüfuzlu bey-
nəlxalq təşkilatın fəxri medalı ilə 
təltif edildiyini bildirdi. Üzərində 
UNESCO-nun emblemi və "Na-
noelmin və nanotexnologiyaların 
inkişafında xidmətlərinə görə" 
sözləri həkk olunmuş bu medala 
layiq görülənlərin siyahısı akade-
mik A.X.Mirzəcanzadənin adı ilə 
başlanırdı. Bu, böyük alimin və 
mütəfəkkirin elmi irsinin onun 
ölümündən sonra da beynəlxalq 
elmi ictimaiyyət və Azərbaycan 
neftçiləri tərəfindən yüksək qiy-

mətləndirilməsinin daha bir par-
laq təzahürü oldu.
Yalnız bir məqalə, yaxud bir mə-
ruzə çərçivəsində A.X.Mirzəcan-
zadə kimi qüdrətli bir elm fəda-
isinin gördüyü işləri və yazdığı 
əsərləri müfəssəl dəyərləndirmək 
mümkün deyil. Lakin qətiyyətlə 
demək olar ki, neft və qaz sahəsin-
də onun tədqiqatları və əldə etdi-
yi nəticələr son dərəcə məhsuldar 
çalışan və ən başlıcası, elmi araş-

dırmalarının istiqamətini düzgün 
müəyyən edən bir alimin zəkası-
nın məhsuludur. A.X.Mirzəcan-
zadənin müxtəlif illərdə Bakıda, 
Moskvada və xarici ölkələrdə nəşr 
edilmiş əsərləri - "Neft və qaz ya-
taqlarının işlənməsi və istismarı", 
"İxtisasa giriş", "Neft-mədən işin-
də rəqsi hərəkətin nəzəriyyəsi", 
"Fiziki proseslərin mexanikası", 
"Özlü-plastik mayelərin qeyri-sta-
sionar hərəkəti", "Neft və qaz lay-
larının fizikası", "Yeraltı hidrav-
lika", "Riyazi mozaika", "Təhsilin 
humanitarlaşdırılması barəsində 

etüdlər", "Azərbaycanın neft kon-
sepsiyası etüdləri", "Layların neft-
verimi proseslərinin diakoptikası", 
"Neft yataqlarının işlənməsi, neft 
və neft məhsullarının nəqli pro-
seslərinin sistemli analizi", "Dəniz 
neft-qaz yataqlarının işlənməsi 
fraqmentləri", "Neftçıxarmada di-
namiki proseslər", "XXI əsrə aparan 
yol", digər dərslik, monoqrafiya və 
elmi-fəlsəfi kitabları öz müəllifinə 
böyük şöhrət qazandırmışdır. 
 Sovet mexanika məktəbinin san-
ballı nümayəndələrindən biri 
- akademik Qriqori İsaakoviç Ba-
renblatt akademik Azad Mirzə-
canzadəyə məktublarının birində 
yazırdı: "Əziz Azad! Mən həmişə 
Sizin parlaq və çoxşaxəli - əsl milli 
və eyni zamanda, ümumbəşəri is-
tedadınıza heyranam. Bizi ümumi 
işimiz yaxınlaşdırdı, lakin dərin 
elmi təəssüratla yanaşı, dahi xalqı-
nızın musiqisini mənə sevdirdiyi-
nizə görə Sizə borcluyam".
Akademik Azad Mirzəcanzadə-
nin elmi irsi insanlara, neft elmi və 
təcrübəsinə hələ uzun illər xidmət 
edəcək, öz şöhrətini və parlaqlı-
ğını heç vaxt itirməyəcək. Əslin-
də, bu irs alimin özünə və vətəni 
Azərbaycanın şərəfinə ucaltdığı 
möhtəşəm bir abidədir.
Bu böyük alim və unudulmaz insan 
özünün "Təhsilin humanitarlaşdı-
rılması barəsində etüdlər" kitabında 
yazırdı: "Zaman bizim hamımızdan 
vicdanla işləməyi tələb edir... Bütün 
elmlər insanla ölçülməlidir".
Akademik Azad Mirzəcanzadə, 
onun elmi irsi nəinki Azərbaycan, 
həmçinin dünya elmi üçün böyük 
ölçü və çox yüksək səviyyədir.
 

 akademik 
Xoşbəxt YUSİFZADƏ,

Azərbaycan Respublikası 
Dövlət Neft  Şirkətinin birinci 

vitse-prezidenti, “Azərbaycan”, 
28 sentyabr 2013-cü il


